
Mahamrityunjaya Ashtakam

మహామృత్యుఞ్జయాష్టకమ్ 

ఓం మృత్యుఞ్జయ  ! పరేశాన జగదామయనాశన ! ।
తవ ధ్యానేన దేవేశ !మృత్యుం ప్రాప్తోఽపి  జీవతి ॥ ౧॥
పఞ్చాస్యదోర్ద్దణ్డదశాఙ్ఘ్రినేమదినేశభాలేన్దుయుతం     గణేశైః  ।
వామాఙ్గసంస్థాగిరిజాసమేతం   వన్దే మహామృత్యువినాశరూపమ్ ॥౨॥
దేవం మృత్యువినాశనం భయహరం సామ్రాజ్యముక్తిప్రదం 

నానాభూతగణాన్వితం దివి పదైర్దేవైః    సదా సేవితమ్ ।
అజ్ఞానాన్ధకనాశనం   శుభకరం విద్యాసుసౌఖ్యప్రదం

సర్వం సర్వపతిం మహేశ్వరహరం మృత్యుఞ్జయం  భావయే ॥ ౩॥
వన్దే ఈశానదేవాయ నమస్తస్మై  పినాకినే ।
ఆదిమధ్యాన్తరూపాయ మృత్యునాశం కరోతు మే ॥ ౪॥
నమస్తస్మై  భగవతే కైలాసాచలవాసినే  ।
నమో బ్రహ్మేన్ద్రరూపాయ   మృత్యుఞ్జయ  ప్రసీద  మే ॥ ౫॥
నమో విష్ణ్వర్కరూపాయ  నమో జ్ఞానస్వరూపిణే  ।
మృత్యుం నాశయతామాశు మృత్యుఞ్జయ  ప్రసీద  మే ॥౬॥
త్ర్యమ్బకాయ  నమస్తుభ్యం పఞ్చాస్యాయ నమో నమః ।
దోర్ద్దణ్డచాపాయ   నమో మమ మృత్యుం వినాశయ ॥ ౭॥
నమోఽర్ధేన్దుస్వరూపాయ   నమో దిగ్వసనాయ చ ।
నమో భక్తార్తిహన్త్రే  చ మమ మృత్యుం వినాశయ ॥౮॥
మృత్యుఞ్జయాష్టకం   దివ్యం త్రికాలే  యః పఠేన్నరః ।
అపమృత్యుర్వ్రజేత్తస్య సత్యం సత్యం శివాజ్ఞయా  ॥౯॥
అర్ధరాత్రే  జపేన్నిత్యం చతురశీతిసఙ్ఖ్యయా  ।
కాలే మృత్యుర్వినశ్యేత అకాలాల్పస్య కా కథా ॥ ౧౦॥
ఆలస్యేనాప్రసఙ్గేన   శ్రద్ధాహీనేన   చేతసా ।

మహామృత్యుఞ్జయాష్టకమ్ 

పఠేద్యద్యప్యకాలేషు ధ్రువం  మృత్యుం నివారయేత్ ॥ ౧౧॥
॥ ఇతి మహామృత్యుఞ్జయాష్టకమ్   ॥

